
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

সুপ্রভাত
৪৮৩




হে রুদ্র, তব সংগীত আমি

কেমনে গাহিব কহি দাও স্বামী—

মরণনৃত্যে ছন্দ মিলায়ে

হৃদয়ডমরু বাজাব;

ভীষণ দুঃখে ডালি ভরে লয়ে

তোমার অর্ঘ্য সাজাব।

এসেছে প্রভাত এসেছে।

তিমিরান্তক শিবশঙ্কর

কী অট্টহাস হেসেছে!

যে জাগিল তার চিত্ত আজিকে

ভীম আনন্দে ভেসেছে।



জীবন সঁপিয়া জীবনেশ্বর,

পেতে হবে তব পরিচয়;

তোমার ডঙ্কা হবে যে বাজাতে

সকল শঙ্কা করি জয়।

ভালোই হয়েছে ঝঞ্ঝার বায়ে

প্রলয়ের জটা পড়েছে ছড়ায়ে,

ভালোই হয়েছে প্রভাত এসেছে

মেঘের সিংহবাহনে—

মিলনযজ্ঞে অগ্নি জ্বালাবে

বজ্রশিখার দাহনে।

তিমিররাত্রি পোহায়ে

মহাসম্পদ তোমারে লভিব

সব সম্পদ খোয়ায়ে—

মৃত্যুরে লব অমৃত করিয়া

তোমার চরণে ছোঁয়ায়ে।






শান্তিনিকেতন

৮ বৈশাখ ১৩১৪

